
Agencija za zaštitu ličnih podataka u Bosni i Hercegovini (u daljem tekstu: Agencija) je zaprimila vaš akt broj i datum Veze, kojim tražite da vam se dostavi odgovor u vezi sa inicijativom vijećnika Gradskog vijeća Grada Mostara da se izradi Registar stanova kojim raspolaže Grad Mostar, koji bi potom bio objavljen na web stranici Grada Mostara, uz napomenu da Grad Mostar raspolaže većim brojem stambenih jedinica koje dodjeljuje licima koja imaju status raseljenog lica i socijalno ugroženim licima. Registar bi trebao sadržavati sljedeće lične podatke: redni broj, privremeni korisnik-ime i prezime, adresa stana, kategorija stana (alternativni, socijalni, readmisijski, romski i sl.), broj stana/sprat, površina stana, vlasnik stana (prijeratni i novosagrađeni), osnov za stanovanje (raseljeno lice, socijalna i sl.) stanovi useljeni bez pravnog osnova.
U vezi sa naprijed navedenim, a na osnovu člana 40. stav (2) tačka g) Zakona o zaštiti ličnih podataka („Službeni glasnik BiH“, br. 49/06, 76/11 i 89/11), Agencija daje sljedeće: 

M I Š LJ E NJ E

Zakon o zaštiti ličnih podataka (u daljem tekstu: Zakon) donesen je u cilju zaštite ljudskih prava i osnovnih sloboda svih lica na teritoriji Bosne i Hercegovine, naročito prava na privatnost i zaštitu podataka u pogledu obrade ličnih podataka koji se na njih odnose. Zakon je opšti propis koji reguliše obradu i zaštitu ličnih podataka, a primjenjuje se na lične podatke koje obrađuju svi javni organi, fizička i pravna lica, osim ako posebnim zakonom nije propisano drugačije.

U članu 4. Zakona propisani su principi obrade ličnih podataka koje mora poštovati svaki kontrolor prilikom obrade ličnih podataka. Pod tačkom a) ovog člana Zakona, propisan je princip obrade ličnih podataka na pravičan i zakonit način, što podrazumijeva obradu ličnih podataka na osnovu saglasnosti nosioca podataka u smislu člana 5. Zakona ili se obrada vrši bez saglasnosti ukoliko je ispunjen jedan od uslova propisanih u članu 6. Zakona. U slučaju sačinjavanja i javne objave Registra stanova kojima raspolaže Grad Mostar, primjenjiv je uslov obrade ličnih podataka bez saglasnosti iz tačke a) i d) navedenog člana Zakona, „ako vrši obradu ličnih podataka u skladu sa zakonom ili je obrada neophodna da bi se ispunile nadležnosti utvrđene zakonom“, odnosno „ako je obrada ličnih podataka potrebna za ispunjenje zadatka koji se izvršava u javnom interesu.“ 

Naime, stanovi kojima raspolaže Grad Mostar su javna imovina kojom upravlja Grad Mostar i koje na osnovu zakonskih ovlaštenja dodjeljuje na korištenje određenim kategorijama stanovništva uz propisane uslove. U tom smislu, opravdana je, čak i poželjna, transparentnost rada Grada Mostara, kako bi građani bili upoznati sa zakonitošću rada ovog javnog organa. Na taj način bi se doprinijelo jačanju povjerenja građana u Grad Mostar i javnu upravu općenito. 
U smislu naprijed navedenog, nesporna je potreba uspostavljanja i vođenja Registra stanova kojima raspolaže Grad Mostar, radi jednostavnijeg i lakšeg upravljanja javnom imovinom. Uspostavljanje, vođenje i sadržaj Registra stanova treba biti predmet zakonskog regulisanja, kao i objavljivanje sadržaja Registra stanova. Svaka obrada ličnih podataka treba biti zakonita, kako bi građani bili upoznati sa obradom njihovih ličnih podataka u pogledu prikupljanja, upotrebe, davanja na uvid ili objavljivanja podataka, do koje mjere se podaci obrađuju ili će se obrađivati. Dakle, zakonitost obrade ličnih podataka zahtijeva postojanje zakonskog propisa kojim će se u najvećoj mogućoj mjeri osigurati zaštita ličnih podataka, što podrazumijeva regulisanje što više pitanja u vezi sa obradom ličnih podataka kao što je svrha obrade, vrste podataka koje se obrađuju, izvor podataka i način prikupljanja, rokove za brisanje podataka, te mjere za zaštitu ličnih podataka. 

Do donošenja takvog zakonskog rješenja, zaštita javnog interesa i transparentnosti rada zahtijeva objavu podataka, prvenstveno o stambenom fondu kojim raspolaže Grad Mostar, a potom i o korisnicima stanova pojedinih kategorija.  
Kada je u pitanju objavljivanje podataka o korisnicima stanova, mora se voditi računa o zaštiti prava na privatnost pojedinaca kojima je dat stan na korištenje, uzevši u obzir različite kategorije korisnika stanova. Imenovana lica, funkcioneri, zaslužni građani, zakupci i slično, ne mogu ostvarivati zaštitu prava na privatnost u istoj mjeri kao pripadnici socijalne ili druge ugrožene kategorije stanovništva. Naime, podaci imenovanih lica, funkcionera, zaslužnih građana, zakupaca i slično, u vezi sa korištenjem javne imovine, po svom karakteru ne predstavljaju podatke koji trebaju biti sakriveni od javnosti. Naprotiv, ti podaci trebaju biti dostupni javnosti u cilju transparentnosti i oni ne uživaju pravo na privatnost kao ostali „obični građani“.

S druge strane, korisnici socijalne pomoći spadaju u kategoriju društva čije egzistencijalne potrebe zavise od pomoći društva i u tom smislu su izdvojeni od drugih kategorija stanovništva. Takva lica zahtijevaju zaštitu prava na privatnost u većoj mjeri od onih koji javna sredstva koriste po osnovu vlastitog rada ili na drugi način. Dostupnost podataka tih kategorija stanovništva široj javnosti, predstavlja invazivan i rizičan način obrade ličnih podataka koji stvara mogućnost da se objavljeni podaci zloupotrijebe od strane različitih subjekata, što je neprihvatljivo.
Međutim, činjenica da korisnik stana pripada socijalnoj kategoriji, ne podrazumijeva apsolutnu zaštitu prava na privatnost korisnika kada je u pitanju krivično djelo, nepoštovanje zakonske obaveze, postojanje bilo kojeg prestupa, zloupotrebe vlasti ili nemara u obavljanju službene dužnosti, neovlaštenog korištenja javnih sredstava, opasnosti po zdravlje ili sigurnost pojedinaca, javnosti ili okoline, kao i druge nezakonite radnje u vezi sa stanom koji koristi. 
U takvim slučajevima, Grad Mostar, kao organ koji upravlja gradskom imovinom, treba ispitati postojanje javnog interesa za objavljivanje podataka konkretnog korisnika stana iz socijalne kategorije u odnosu na njegovu privatnost, pri tome cijeneći svaku korist i svaku štetu koja bi mogla proisteći objavljivanjem podataka korisnika stana.  

